
						Վիքիդարանից՝ ազատ գրադարանից

					

					


					
					
					Այս էջը սրբագրված է
Դ. Տարածքն ապառազմականացվում է, այսինքն՝ տարածքից
դուրս են բերվում Եվրոպայում սովորական սպառազինությունների
մասին պայմանագրով (Treaty on Conventional Armed Forces in 
Europe, CFE, 1990) առանձնանշած հարձակողական բնույթի 5 
զինատեսակները (տանկեր, զրահամեքենաներ, հրանոթներ, մարտական
ինքնաթիռներ և հարձակողական ուղղաթիռներ): Տարածքի
վերահսկողությունը, անհրաժեշտության դեպքում՝ պաշտպանությունն իրականացնում են համապատասխան լիազորություններով
օժտված և ՄԱԿ-ի անվտանգության հովանու ներքո գործող միջազգային խաղաղապահ ուժերը: Համայնքներում կարգուկանոնն ու
անվտանգությունն ապահովում են համայնքային ոստիկանությունը,
անհրաժեշտության դեպքում՝ ներքին զորքերը: Տարածքում
տեղակայվում են միջազգային ռազմական և քաղաքացիական
դիտորդական և խորհրդատվական առաքելություններ:

Առանձին քննարկման հարց պիտի դառնա և լուծման դրսևորում
պիտի ունենա նախկին Ռուսական Կայսրության և Հայաստանի
Հանրապետության (1878-1918/20թթ.) Կարսի մարզի, Բաթումի մարզի
հարավային հատվածի և Սուրմալուի գավառի տարածքների
կարգավիճակի հարցը: Ներկայումս այդ տարածքները կազմում են
Թուրքիայի Հանրապետության Կարսի (9.587 քկմ, 130 հազ. բնակիչ),
Արդահանի (5.661 քկմ, 120 հազ. բնակիչ), Արդվինի (7.436 քկմ, 192
հազ. բնակիչ) և Իգդիրի (3.587 քկմ, 180 հազ. բնակիչ) նահանգները:
Ընդամենը՝ 26.241 քկմ (Թուրքիայի Հանրապետության տարածքի
3,4%) և 779 հազ. բնակիչ (բնակչության 1,1%) Այս տարածքների վրա, 
ի տարբերություն Վիլսոնյան Հայաստանի, անմիջականորեն պիտի
հաստատվի հայաստանյան ուղղակի ինքնիշխանություն:

Եզրակացություն.


	Հայկական հարցի լուծումն իրատեսական է և իրագործելի:
	Հայկական հարցի լուծումն այլընտրանք չունի:
	Հայկական հարցը չլուծելու դեպքում Հայաստանի Հանրապետությունը մշտապես կախված է լինելու հարևան երկրների իրավիճակից կամ բարեհաճությունից:
	Հայկական հարցի լուծումը հայոց պետականության հզորացման եզակի հնարավորությունն է և հայ ժողովրդի հարատևման միակ ուղին:


22 սեպտեմբերի, 2009թ.

